
ՀԱՐՑԱԹԵՐԹ-2026 

1. Ըստ անհրաժեշտության՝ կետերի փոխարեն լրացրո՛ւ  համապատասխան տառերը։ 

Տեղի է ունենում անցյալում չտեսնված մի երևույթ. աշխարհն անակ…նկալ կերպով 

ընդլայնվում է, և զուգահեռաբար օրըստօրե ծավալվում է մարդկային խորախոր…ուրդ 

կյանքը: Առե…ծվածներով լի տիեզերքը կանգնում է մարդկանց առջև իր ամբողջ 

խորքով։ Հորիզոնները ասես ետ են քաշվել, լեռները մոտեցել են, և հեռավոր 

տափաստանները մեկմեկու բարև են ու…արկում մարդկային կենդանի, թ…թռացող 

ձայնով: Այն, ինչ ենթադրում էինք մեզնից դուրս, խուժում է մեր էության մրափող 

ծալքերից ներս և արթնացնում է այնպիսի ուժեր, որոնց մասին չէինք իսկ երազում: 

Մարդն այժմ աննախադեպ ու ցն…ագին հավատ է տածում դեպի իր ստեղծագործ 

ուժերը: Նրա շունչը կրկնապատկվել է, աչքերը խորացել են, բազուկները՝ երկարել:  

Բայց փաստ է նաև այն, որ նա լավ չգիտի, թե այսուհետև ինչ վար… դրսևորի, ինչպես 

գործածի ուժերի այդ առատությունը և ինչ ուղղություն տա իր ար…եցուցիչ ու եռուն 

թափին: Արդյո՞ք այդ ուժերը զարգանալով փոր…անք չեն դառնա ու չեն շրջվի հենց իր 

դեմ։ Արդյո՞ք ինքը գերին չի դառնա իր իսկ սանձազերծած ուժերի։ Արդյո՞ք չի պարտվի 

իր սկսած ան…րինակ այդ խաղում։ 

2. Գրվածքից դո՛ւրս գրիր հետևյալ 8 բառերի հոմանիշները. 
հանկարծակի, հետզհետե, հանելուկ, հարթավայր, կարծել, ցուցաբերել, թև, արտասովոր  

3. Գրվածքից դո՛ւրս գրիր հետևյալ 5 բառերի հականիշները. 
մակերես, կանխատեսելի, մերձակա, սթափ, ենթադրություն 

4. Գրվածքից դո՛ւրս գրիր շեշտափոխական հնչյունափոխությամբ կազմված 7 բառ կամ 
բառաձև՝ փակագծերում գրելով արմատի կամ հիմքի անհնչյունափոխ տարբերակը։ Օրինակ՝ 
իջնել (էջ)։ 

5. Գրվածքից դո՛ւրս գրիր 8 տարբեր ածանցներով մեկական բառ (ցանկացած կառուցվածքի)՝ 
յուրաքանչյուր ածանցով կազմելով ևս մեկ այնպիսի բառ, որ պարունակի միայն մեկ արմատ և 
մեկ ածանց։ 

6. Գրվածքից դո՛ւրս գրիր 6 բարդ կամ բարդ ածանցավոր բառ, վերլուծի՛ր բառակազմորեն՝ 
արմատներն ընդգծելով մեկ, ածանցները՝ երկու գծով։ 

7. Գրվածքում տեղ գտած արմատներից 4-ը որպես վերջնաբաղադրիչ օգտագործելով՝ 
կազմի՛ր դրանցից յուրաքանչյուրով մեկ այնպիսի բարդ գոյական, որի հոգնակին ստանում է -եր 
վերջավորություն։ Օրինակ՝ ցուցանակ – նստացույցեր։ 

8. Ձևաբանորեն վերլուծի՛ր գրվածքի ընգծված 5 գոյականները՝ նշելով դրանց տեսակը 
(իրանիշ/անձնանիշ), առումը (որոշյալ/անորոշ), թիվը, հոլովը, հոլովման տիպը։ 

9. Գրվածքից դո՛ւրս գրիր 3 տարբեր եղանակների 2-ական բայաձևեր՝ նշելով ժամանակաձևը։ 

10. Գրվածքից դո՛ւրս գրիր 6 անկախ դերբայ (ոչ ձևաբայ)՝ նշելով տեսակը։ 

11. Գրվածքից դո՛ւրս գրիր դերանվանական հոլովման 6 բառաձև, նշի՛ր  հոլովը։ 

12. Գրվածքից դո՛ւրս գրիր ներգործական և  չեզոք սեռի երկուական բայ։ 

13. Գրի՛ր շարադրություն՝ «Մի հետաքրքիր միջադեպ իմ կյանքից» վերնագրով (1 – 1,5 էջ)։ 
 
 
 



Հատկորոշիչ 

Հարցարանը կազմված է 13 առաջադրանքից, որոնք վերաբերում են 5-7-րդ 

դասարաններում հայոց լեզվից անցած նյութերին։ Հարցարանի առավելագույն միավորը 

100 է։ 

1-ին առաջադրանքի առավելագույն միավորը 10 է, որից ամեն սխալի կամ լուծման 

բացակայության համար հանվում է 1 միավոր։ Լուծումներն են՝ անակնկալ, 

խորախորհուրդ, առեղծվածներով, ուղարկում, թրթռացող, ցնծագին, վարք, արբեցուցիչ, 

փորձանք, անօրինակ։ 

2-րդ առաջադրանքի առավելագույն միավորը 8 է, որից ամեն սխալի կամ լուծման 

բացակայության համար հանվում է 1 միավոր։ Լուծումներն են՝ հանկարծակի – 

անակնկալ, հետզհետե – օրըստօրե, հանելուկ – առեղծված, հարթավայր – տափաստան, 

կարծել – ենթադրել, ցուցաբերել – դրսևորել, թև – բազուկ, արտասովոր – անօրինակ։  

3-րդ առաջադրանքի առավելագույն միավորը 5 է, որից ամեն սխալի կամ լուծման 

բացակայության համար հանվում է 1 միավոր։ Լուծումներն են՝ մակերես – խորք, 

կանխատեսելի – անակնկալ, մերձակա – հեռավոր, սթափ – մրափող, արբեցուցիչ, 

ենթադրություն – փաստ: 

4-րդ առաջադրանքի առավելագույն միավորը 7 է, որից ամեն սխալի կամ լուծման 

բացակայության համար հանվում է 1 միավոր։ Հնարավոր լուծումներն են՝ 

զուգահեռաբար (զույգ), մարդկային, մարդկանց (մարդիկ), կանգնել (կանգուն), առջև 

(առաջ), ուղարկել (ուղի), թրթռալ (թիռ/թրթիռ), ենթադրել (դիր), արթնացնել (արթուն), 

այնպիսի (պես), կրկնապատկվել (կրկին, պատիկ), գիտենալ (գետ), դրսևորել (դուրս), 

ուղղություն (ուղիղ), շրջվել (շուրջ), անօրինակ (օրեն)։ 

5-րդ առաջադրանքի առավելագույն միավորը 8 է, որից ամեն սխալի կամ լուծման 

բացակայության համար հանվում է 1 միավոր։ Հնարավոր լուծումներն են՝ տեղի, գերի, 

այնպիսի (հոգի), անցյալ (դարձյալ), երևույթ (մրցույթ), անակնկալ, աննախադեպ, 

անօրինակ (աներես), ընդլայնվել (ընդհատել), զուգահեռաբար (ընկերաբար), 

մարդկային (տնային), խորախորհուրդ (ժողովուրդ), կյանք, տիեզերք, խորք, ծալք, աչք, 

վարք (վանք), առեղծված, առջև [առաջև] (առողջ), առեղծված (դարձված), առջև, բարև, 

այսուհետև (միջև), ամբողջ (—), հեռավոր (մոտավոր), տափաստան (մենաստան), 

կենդանի (պիտանի), ենթադրել (ենթակա), դուրս, ներս (հոգս), էություն, առատություն, 

ուղղություն (միություն), արթնացնել [արթուն], եռուն (խոսուն), այնպիսի [այնպես+ի],  

ցնծագին (ահագին), կրկնապատկվել [կրկին < երկ+կին] (նախկին), կրկնապատկվել 

[պատիկ+վել] (տոհմիկ), դրսևորել (ուղևոր), արբեցուցիչ [-ույց+իչ] (ուսուցիչ), արդյոք 

(իրոք), փորձանք (հարգանք), սանձազերծել (զօծել), անօրինակ (քանակ)։  

6-րդ առաջադրանքի առավելագույն միավորը 6 է, որից ամեն սխալի կամ լուծման 

բացակայության համար հանվում է 1 միավոր։ Հնարավոր լուծումներն են՝ անակնկալ — 

ան+ակն+կալ, զուգահեռաբար — զույգ+ա+հեռ+աբար, օրըստօրե — օր+ըստ+օր+ե, 

խորախորհուրդ — խոր+ա+խորհ+ուրդ, տիեզերք — տի+եզեր+ք, մեկմեկու — մեկ+մեկու, 

ուղարկել — ուղ(ի)+արկ+ել, թրթռալ — թիռ+թիռ+ալ, ստեղծագործ — ստեղծ+ա+գործ, 



կրկնապատկել — կր+կին+ա+պատ+իկ+ել, այսուհետև — այս+ու+հետ+և, սանձազերծել 

— սանձ+ա+զ+երծ+ել։ (ընդգծված են արմատները, շեղ են նշված ածանցները)։ 

7-րդ առաջադրանքի առավելագույն միավորը 4 է, որից ամեն սխալի կամ լուծման 

բացակայության համար հանվում է 1 միավոր։ Հնարավոր լուծումներից են՝ տեղի – 

նստատեղեր, զուգահեռաբար – բառազույգեր, օրըստօրե - կեսօրերին, տիեզերք – 

գետեզրեր, կանգնել – սրտականգեր, տափաստան – դարատափեր, ձայն – ոտնաձայներ, 

ուժ – աշխատուժեր, մասին – լրամասեր, աննախադեպ – միջադեպեր, փորձանք – 

գիտափորձեր, դեմ – կիսադեմեր, դառնալ – շրջադարձեր, սանձազերծել – ձիասանձեր, 

խաղ – զորախաղեր։  

8-րդ առաջադրանքի առավելագույն միավորը 5 է, որից ամեն սխալի կամ լուծման 

բացակայության համար հանվում է 0,2 միավոր։ Լուծումներն են. 

անցյալում — իրանիշ, անորոշ, եզակի/անեզական, ներգոյական, Ի արտաքին 

հոլովում 

լեռները — իրանիշ, որոշյալ, հոգնակի, ուղղական, Ան արտաքին հոլովում 

էության — իրանիշ, անորոշ, եզակի, սեռական(-տրական), Ա ներքին հոլովում 

մարդն — անձնանիշ, որոշյալ, եզակի, ուղղական, Ու արտաքին հոլովում  

գերին — անձնանիշ, որոշյալ, եզակի, ուղղական, Ու արտաքին հոլովում 

9-րդ առաջադրանքի առավելագույն միավորը 6 է, որից ամեն սխալի կամ լուծման 

բացակայության համար հանվում է 1 միավոր։ Հնարավոր լուծումներն են՝ ունենում է, 

ընդլայնվում է, ծավալվում է, կանգնում է, ուղարկում են, խուժում է, արթնացնում է, 

տածում է, չգիտի (սահմանական, անկատար ներկա), քաշվել են, մոտեցել են, 

կրկնապատկվել է, խորացել են, երկարել են (սահմանական, վաղակատար ներկա), 

ենթադրում էինք, չէինք երազում (սահմանական, անկատար անցյալ), դրսևորի, 

գործածի, տա (ըղձական ապառնի), չեն դառնա, չեն շրջվի, չի դառնա, չի պարտվի 

(ենթադրական ապառնի) 

10-րդ առաջադրանքի առավելագույն միավորը 6 է, որից ամեն սխալի կամ լուծման 

բացակայության համար հանվում է 1 միավոր։ Լուծումներն են՝ չտեսնված, 

սանձազերծած, սկսած (հարակատար), թրթռացող, մրափող (ենթակայական), 

զարգանալով (անորոշ)։ 

11-րդ առաջադրանքի առավելագույն միավորը 6 է, որից ամեն սխալի կամ լուծման 

բացակայության համար հանվում է 1 միավոր։ Լուծումներն են՝ իր (սեռական), մեզնից 

(բացառական), մեր (սեռական), նրա (սեռական), նա (ուղղական), ինքը (ուղղական)։ 

12-րդ առաջադրանքի առավելագույն միավորը 4 է, որից ամեն սխալի կամ լուծման 

բացակայության համար հանվում է 1 միավոր։ Հնարավոր լուծումներն են՝ եմ, տեղի 

ունենալ, կանգնել, մոտենալ, թրթռալ, խուժել, մրափել, խորանալ, երկարել, զարգանալ, 

դառնալ (չեզոք), ասել, ուղարկել, ենթադրել, արթնացնել, երազել, տածել, գիտենալ, 

դրսևորել, գործածել, տալ, սանձազերծել, սկսել (ներգործական)։ 

13-րդ առաջադրանքի առավելագույն միավորը 25 է, որից 6-ը տրվում է հետաքրքիր 

մտահղացման ու ստեղծագործական լուծման, 5-ը՝ հարուստ բառապաշարի, 5-ը՝ 

տրամաբանական, ոճական ու քերականական անթերիության, 5-ը՝ ուղղագրական 



անսխալության, 4-ը՝ կետադրական անսխալության համար։ Ամեն մի ոճական, 

տրամաբանական թերության, քերականական, կետադրական սխալի համար հանվում է 

0,5 միավոր, ուղղագրական ամեն սխալի համար՝ 1 միավոր՝ մինչև տվյալ տեսակին 

հատկացված միավորների սպառվելը։ 

 

Ամփոփիչ գնահատականը որոշելու համար պետք է բոլոր առաջադրանքներից 

հավաքված միավորների ընդհանուր գումարը բաժանել 5-ի՝ համապատասխանեցնելու 

համար գնահատման 20-միավորանոց համակարգին։  

Օրինակ՝ 9+8+3+5+6+5+0+5+4+4+3+4+22=78։5=15,6≈16 միավոր 


